
Ба ҳамагон маълум аст, ки дар замони муосир яке аз масъалаҳои баҳснок ва 

мураккаби забони тоҷикӣ феъл мебошад, ки дар миёни ҳиссаҳои нутқ бештарин 

категория ва хусусиёти грамматикиро соҳиб аст. Бо вуҷуди ин, ки аз даврони 

бостон то ин дам раванди таҳаввули сохторӣ-грамматикиро аз сар гузаронидааст, 

ба таври куллӣ феълҳои забони тоҷикӣ дар тули садсолаҳо низоми сохторӣ- 

маъноии худро нигоҳ доштааст. Бинобар ин, дар забоншиносии муосир бисёре аз 

масоили марбут ба феъл ҳалталаб боқӣ мондааст, ки яке аз онҳо ба раванди 

калимасозӣ ва сохти грамматикии феъл дар забони адабии муосири тоҷик 

мебошад. Аз ин ҷиҳат, сабабҳо ва хусусиёти грамматикии калимасозии феъл дар 

шакли масъалаи муҳимме, ки ниёз ба таҳқиқ ва таҳлилу баррасии илмӣ дорад, 

боқӣ мемонад.

Аз ин ҷиҳат, мавзуи мунтахаби диссертант Кенҷаева Озодамо 

Убайдуллоевна таҳти унвони “Вижагиҳои сарфӣ ва луғавии феълҳои таркибии 

номӣ дар насри бадеии Сотим Улуғзода” масъалаи муҳим ва қадаме дар таҳқиқи 

хусусиятҳои грамматикии забони тоҷикӣ мебошад.

Ҳадафи диссертатсияи мазкур дар таҳлили ҳамаҷонибаи забоншиносӣ ва 

ошкор намудани хусусиятҳои грамматикӣ ва луғавии феълҳои таркибии забонй 

адабии муосИри тоҷик дар мисоли маводи феълҳои таркибии номии насри бадеии 

Сотим Улуғзода аз назари хусусиятҳои калимасозӣ ва вижагиҳои грамматикӣ ва 

сохтори маъноии феъл фаро гирифтааст. Бинобар ин, барои муайян намудани 

хусусиятҳои грамматикии забони асри XX ба марҳилаҳои алоҳида ва умуман 

таҳқиқи осори муҳимми дар ин давраҳои нави таҳаввул “Таърихи Бухоро” аз 

манбаҳои арзишманд ба шумор меравад. Унвонҷӯ барои расидан ба ин мақсад 

масоили марбут ба хусусиёти вижаи феъл ва категорияҳои алоҳидаи онро аз назар 

гузаронида, дар таҳлили маводи гирдомада ва низомманд гардонидани маводи 

фаровони забонии дар насри бадеии Сотим Улуғзода, таснифи луғавӣ-маъноии 



феълҳои асар, таҳлили омории феъл дар матнҳои мавриди назар, серистеъмолии 

феъл дар асар, нишон додани хусусиёти феълҳои таркибии номӣ ва феълӣ ва 

ташаккули категорияҳои грамматикии феъл кӯшиш ба харҷ додааст.

Навгонии илмии диссертатсия дар он хулоса шудааст, ки бори аввал 

корбурди феъл дар мисоли матнҳои осори бадеии Сотим Улуғзода, ки аз ҷумлаи 

осори серхонанда ва ҷолиби диққат мебошад, аз нигоҳи забоншиносӣ мавриди 

пажӯҳиш қарор дода шуда, дар диссертатсия ба таври мушаххас бори нахуст ба 

таҳлили системавию амиқи хусусиятҳои фарқкунандаи забонии матни насри 

бадеии Сотим Улуғзода пардохта шудааст.

Аҳамияти назарии диссертатсия дар он зоҳир мешавад, ки мавод ва натиҷаи 

таҳқиқоти мазкур метавонад дар мураттаб намудани қонунмандиҳои низоми 

феълҳои забони тоҷикӣ ва таърихи ташаккул ва рушди онҳо ва ҳамчунин, 

омӯхтани давраҳои алоҳидаи рушди забони тоҷикӣ муфид воқеъ гардад. 

Хулосаҳои назариявии корро метавон дар тавзеҳоти луғавӣ-грамматикӣ ва 

сохтории феълҳои марҳилаи охирини давраи нави ташаккули забони тоҷикӣ ва 

муқобалаи он бо маводи забонии осори асрҳои минбаъда, бахусус забони адабии 

муосири тоҷик истифода кард.

Аҳаммияти амалии натиҷаи пажӯҳиш дар он зуҳур меёбад, ки натоиҷи онро 

метавон дар тартиб додани луғатҳои тафсирӣ, тарҷумавӣ ва калимасозии забони 

тоҷикӣ ва ҳамчунин, дар таълифи китобҳо ва дастурҳои таълимии марбут ба 

грамматика ва таърихи забони адабии тоҷикӣ истифода кард. Маводи аз ин таҳқиқ 

бадастомада метавонад дар макотиби олӣ зимни таълими курси морфология ва 

хондани семинарҳо ва курсҳои махсуси марбут ба марҳилаҳои инкишофи забони 

адабии тоҷикӣ истифода намуд.

Диссертатсияи тақризшавандаи Кенҷаева Озодамо таҳти унвони 

“Вижагиҳои сарфӣ ва луғавии феълҳои таркибии номӣ дар насри бадеии Сотим 

Улуғзода” аз муқаддима, ду боб, хулоса ва феҳристи адабиёт таркиб ёфтааст.

Дар муқаддима ба таври фишурда дар бораи ҳадафи кори таҳқиқотӣ ва 

муаллифони асари мазкур, дараҷаи омӯзиши мавзуъ, равиши кори таҳқиқотӣ, 

навгонии илмӣ, аҳаммияти назариявӣ ва амалии мавзуъ дар илм ва таълим, 

манобеи пажуҳиш, асосҳои илмӣ-назариявии диссертатсия, маълумоти мухтасар 

доир ба омӯзиши феъл ва осори адабӣ ва сохтори диссертатсия маълумоти ҷолиби 

диққат овардааст.



Дар боби аввали диссертатсия, ки «Хусусиятҳои сарфии феълҳои 

таркибии номӣ дар насри бадеии Сотим Улуғзода» ном дорад, аз ҳафт фасл 

иборат ёфтааст. Дар фасли аввал - “Афкори назарии муҳаққиқон доир ба 

феълҳои таркибии номй” зикр мегардад, ки таҳлилу баррасии феълҳои таркибӣ 

ва дар умум грамматика аз тарафи забоншиносони тоҷик дар солҳои бистуми асри 

XX ба таври амиқ ташкил шуда, ин замон дар дастуру китобҳои дарсии солҳои 20- 

40 доир ба феълҳо маълумоти зиёдеро муаллифон овардаанд, аммо истилоҳи 

«феълҳои таркибӣ» ба назар намерасид, онро ҳамчун феълҳои мураккаб зикр 

мекарданд.

Фасли дуюми боби якуми диссертатсия - “Умумият ва тафовути феълҳои 

таркибии номӣ бо ибораҳои фразеологии феълй” доир ба мансубияти ҷузъи 

номии феълҳои таркибии номӣ ба ин ё он ҳиссаи нутқ, сохти морфемавӣ ва 

маънои лексикии он сухан меравад, ки дар он аз ҷумла қайд карда мешавад, ки 

ҷузъи номии феълҳои таркибии номӣ омилҳои муҳимми интихоби ҷузъи 

ёридиҳанда (ҷузъи феълӣ) мебошанд ва шинохти он фаҳмида гирифтани он на 

танҳо маънои аслӣ, балки маънои маҷозӣ ва киноии феълҳои таркибии номиро 

осон менамояд ва дар ин самт намунаҳои зиёде таҳлилу баррасӣ гардидаанд.

Ҳамин тариқ, дар фаслҳои баъдӣ сохтори морфологии феълҳои таркибии 

номӣ ва ҷузъи феълии феълҳои таркибӣ аз назари сохтор таҳлил ва тасниф 

гардидаанд.

Боби дуюми диссертатсия “Таҳлили луғавию маъноии феълҳои 1 

таркибии номй дар насри бадеии Сотим Улуғзода” ном гирифтааст, ки аз 

ҳафт фасл иборат ёфтааст. Дар фасли якуми он - “Сермаъноии феълҳои 

таркибии номй” диссертант масъалаи тафовути феълҳои таркибии сермаъно 

ва ҳамгунро мушкил баён карда бошад ҳам (дис., саҳ. 79), аз таҳлил маълум 

мегардад, ки ин ду категорияи луғавиро дар алоқамандии ҳамдигарӣ бо 

назардошти ҷанбаҳои маъноӣ бо овардани мисолҳои мушаххас таҳлил ва 

натиҷагирӣ намудааст. Ба назари муаллиф хусусияти сермаъноӣ доштан ба 

аксарияти феълҳои таркибии номии забони тоҷикӣ низ хос мебошад, чунки 

ҳам ҷузъи номӣ ва ҳам ҷузъи феълиашон аз сабаби доштани маъноҳои 

гуногун, тағйир ёфтани маънои вожа, маънои маҷозӣ пайдо карданашон ба 



ҷузъи калимаҳои сермаъно шомил мегарданд, ки дар ин замина мисолҳои 

фаровонеро ҳамчун намуна дар рисола оварда ва таҳлил кардааст, Масалан:

ФТН-и бози кардан дар “Фарҳанги тафсирии забони тоҷики” ба 

маъноҳои зерин омадааст: машгулияти шавҳу ҳавасангез; иҷрои накш дар 

филму театру сирк; ҳунарнамоӣ', маҷ. ҳаракат, ҷунбиш; маҷ. рацс; маҷ. 

ҳила, найранг; фиреб. 6. ҳазл, шӯхӣ; 7. маълум кардан ва баровардани бурдҳо 

[190, 226].

Дар ҷумлаи зерин бошад, ФТН-и бозӣ кардан аз ин маъноҳо дур рафта, 

маънои зоҳир шудан, ҳувайдо гардиданро далолат мекунад:

Фирдавсӣ сари дастархон нишаста буд, дар чашмонаш нимтабассуми 

асроромезе бозӣ мекард (Фирдавсӣ, 8).

ФТН-и сар баровардан, ки онро устод Сотим Улуғзода дар ҷумлаи 

зерин истифода кардааст, дорои маънои нав, яъне пайдо шудан, шуҳратёр 

гардидан мебошад:

Ба хаёл мегузарад, ки чӣ аҷаб, агар шоире ҳамчу Фирдавсӣ аз чунин 

сарзамине сар бароварда бошад! (Фирдавсӣ, 6).

Дар «Фарҳанги тафсирии забони тоҷикӣ” чунин шарҳи ФТН дида 

намешавад. Дар он ФТН-и сар баровардан ин зайл шарҳ ёфтааст: “аз як 

гиребон сар баровардан, муттафиҳ будан, ҳамраъй будан, якдилу якзабон 

будан; муттафиҳона ба коре огоз кардан” [191, 21].

ФТН-и дигаре, ки устод Сотим Улуғзода дар романи “Фирдавсӣ” кор 

фармудааст, ҳамоил сохтан мебошад, ки ба маънои пайдарҳам баён 

кардани фикр омадааст. Дар Фарҳанги ЗТ феъли ҳамоил кардан/сохтан ба 

маъноҳои зерин ба кор гирифта шудааст: аз гардан овехтан, аз китф 

овехтан [189, 726]. Овардани феъли мазкур бо исми маънии сухан дар 

насри бадеии адиб хеле табиӣ ва гуворо аст:

Шоир аз он силсила шаддаҳои дурру гавҳари сухан ҳамоил месозад 

(Фирдавсӣ, 5).

Масоили муродифшавӣ, мутазодшавӣ, ҳамгуншавӣ ба тартиб дар фаслҳои 

дувум, севум ва чаҳоруми диссертатсия матраҳ ва баррасӣ шуданд.

Ҳодисаи муродифшавии ФТН дар насри бадеии нависанда зиёд дида 

мешавад. Ба назари муҳаққиқ на ҳамаи муродифҳо ҳамдигарро иваз карда 



метавонанд, чунки онҳо аз ҷиҳати тобишҳои маъноияшон каме тафовут ҳам 

доранд. ФТН-и наҳл кардан ва ривоят кардан низ на ҳамеша ҳамдигарро иваз 

мекунанд. Масалан, дар ҷумлаи зерин нависанда маҳз ФТН-и наҳл карданро 

корбаст кардааст, чунки истифода бурдани ФТН-и ривоят кардан ба мақсад 

мувофиқ нест: ...бомдод мавлоно назди шайх Наҷибуддин мудаббир (хобгузор)-и 

машҳур рафта, хоби дидаашро накд мекунад ва таъбирашро мепурсад... 

(Фирдавсӣ, с.7).

Дар фасли панҷум - «Феълҳои таркибии номии аслй ва маҷозӣ», 

муҳаққиқ феълҳои таркибиро бо назардошти ҷузъи соҳибмаънои онҳо ба 

гурӯҳҳои аслӣ ва маҷозӣ тасниф ва таҳлил намудааст. Таркибҳои феълии назири 

дил реш кардан (зиҷ кардан), дил такон хӯрдан (ба уаяҷон афтодан, дар изтироб 

шудан), оби дида кардан намунаи феълҳои таркибии маҷозӣ мебошанд.

Дар фасли шашуми боби дуюм феълҳои таркибӣ аз назари дараҷаи 

истеъмол баррасӣ гардида, дар фасли ҳафтум ҷузъи соҳибмаънои феълҳои 

таркибӣ ба бахшҳои аслии тоҷикӣ ва иктибосӣ тасниф гардидааст. ЗимнаН 

муҳакҳик нишон медиҳад, ки дар насри бадеии адиби мумтоз Улуғзода феълҳои 

таркибии номие, ки ҷузъи номиашон аслан тоҷикӣ ҳастанд, хеле фаровон 

мебошанд. Ин ҷузъҳои номӣ бо ҳиссаҳои гуногуни нутқ (бештар бо исму сифат) 

ифода гардидаанд, мисли: андеша кардан, бас кардан, вохӯрӣ кардан, гила кардан, 

ёд кардан, зиндагӣ кардан, камӣ кардан, лабханд кардан, нардбозӣ кардан, оби 

дида кардан, поймол кардан, рӯбардор кардан, сахтгирӣ кардан, устуворӣ кардан, 

фаромӯш кардан, хорӣ кардан, чин кардан, ҷоннок кардан, шамшерзанӣ кардан ва 

ғайра. Мисолҳои ҷамъоваринамудаи муаллиф нишон медиҳад, ҳиссаҳои дигари 

нутқ (сифат, зарф, шумора, ҷонишин) аҳёнан ба назар мерасанд, намунаи онҳо: 

арз кардан, баркарор кардан, видоъ кардан, дифоъ кардан, зиёрат кардан, инкор 

кардан, кайд кардан, кироат кардан, машк кардан, мутолиа кардан, наҳл кардан, 

одат кардан, роҳат кардан, суол кардан, салом кардан, тасниф кардан, тарҷима 

кардан, фарз кардан, хатм кардан, ҷуръат кардан, шуруъ кардан.

Дар хулоса ба тариқи ихтисор натиҷаи таҳқиқот ҷамъбаст гардидааст, ки он 

ифодакунандаи хусусиятҳои умумии феълҳои дар осори бадеии Сотим Улуғзода 

истифодашуда мебошад.



Рисола бо забони хуби илмӣ таълиф шуда, бандубасти мавод дар бобҳо ва 

фаслҳо мантиқан мураттаб ва пайдарҳам оварда шудааст.

Дар анҷоми диссертатсия адабиёт ва манбаъҳои истифодашуда, оварда 

шудааст, ки феҳрист мувофиқ ба талабот ва меъёрҳои муқарраршуда мураттаб 

гардидааст.

Натиҷагириҳои илмӣ дар диссертатсия ва автореферат бо мулоҳизоти 

боэътимод асоснок шудаанд.

Диссертатсия бо забони хуби илмӣ таълиф шуда, бандубасти мавод дар 

бобҳо ва фаслҳо мантиқан мураттаб ва пайдарҳам оварда шудааст

Дар қатори муваффақиятҳо дар диссертатсия ва автореферат якчанд 

норасоиҳо низ дида мешавад, ки зикри онҳо ҷиҳати ислоҳи онҳо арзиши илмии 

диссертатсияро боло хоҳад бурд:

1. Дар боби аввал вобаста ба таҳқиқи мавзуъ аз забоншиносони 

дохиливу хориҷие, ки дар робита ба феъл ва сарфу наҳви забон китобу 

мақолаҳо навиштаанд ва изҳори назар какрдаанд, ёд мешавад, аммо 

баҳсҳои ҷиддие, ки масалан, дар тавзеҳе бархе аз масоил кардаанду ба 

иштибоҳот роҳ додаанд, сухан намекунад.

2. Баъзан дар сархатҳои алоҳида-алоҳида ноҳамвориҳои услубӣ ба 

назар мерасад, мисли 11, 13, 21, 30...

3. Баъзан дар ҷо-ҷо аз саҳифаҳои диссертатсия ғалатҳои техникӣ- 

имлоӣ ба назар мерасанд, мисли бо аломати ҷудоии русӣ “ь” навиштД 

шудани калимаҳои тоҷикӣ: феьл (18), часбидани калимаҳо ба ҳам: 

низҳамчун (22), афтодани нохунак: мисолҳои аз Бадоеъ-ул-вақоеъ”-и 

Восифӣ гирифташуда (25),

4. Гоҳо ғалатҳои имлоие мисли бо “ӯ” навиштани калимаҳои 

иқтибосии арабиасл ва туркиасл, ки мувофиқи имлои амалкунанда, ки 

соли 2021 қабул шуд, нодуруст мебошанд, мисли мавзӯъ (6), шӯравӣ (6), 

Абӯабдуллоҳ (7), Абӯалӣ (7), тӯй (143), ӯзбек (143)...; беташдид 

навиштани калимаҳои ташдиддор (мухтасот (5), аҳамият (5);

Камбуди ва нуқсонҳои зикргардида наметавонад аз арзиши аслии 

диссертатсия ва автореферати тақризшаванда чизеро кам намояд. Бино бар ин, дар 



асоси мазмуну муҳтавои рисолаи таҳқиқотӣ метавон ба натиҷае расид, ки 

муқаддима ва бобҳои дохилии диссертатсия тавонистаанд, маълумотҳои 

арзишмандеро дар бораи хусусиёти забонии феълҳои дар насри бадеии С. 

Улуғзода истифодагардидаро баён намоянд. Аз ин сабаб, диссертатсияи номзадии 

Кенҷаева Озодаморо ҳамчун кори илмии баанҷомрасида ба талаботҳое, ки дар 

назди Комиссияи олии аттестатсионии назди Президенти Ҷумҳурии Тоҷикистон 

пешбинӣ шудааст, мувофиқ меҳисобем. Автореферати диссертатсия ва номгӯи 

мақолаҳое, ки диссертант вобаста ба мавзуъ дар маҷаллаҳои илмии 

таъйиднамудаи Комиссияи олии аттестатсионӣ чоп кардааст, муҳтавои 

диссертатсияро инъикос намудаанд. Бино бар ин, диссертатсияи номзадии 

Кенҷаева Озодамо Убайдуллоевнаро ҳамчун кори илмии анҷомёфта аз рӯи 

тахассуси 10.02.01 - Забони тоҷикӣ ба дараҷаи илмӣ арзанда медонем.

